
Солтүстік Қазақстан археологиялық экспедициясы 
және В.Ф. Зайберттің ғылыми жетістіктері*

Мақалада Солтүстік Қазақстан археологиялық экспедициясының (СҚАЭ)  жұмыс істеген 55 жыл ішінде 
(1967–2022 жж.) тас ғасыры ескерткіштерін зерттеудің нәтижелері мен қалыптасуының негізгі аспектілері 
қарастырылады. Экспедиция осы аумақтағы тас дәуірінен ортағасырларға дейінгі ескерткіштерді ашып, 
зерттеп, ғылыми айналымға енгізді. 1966 ж. А.М. Горький ат. Орал мемлекеттік университетін тәмәмдаған 
Геннадий Борисович және Светлана Яковлевна Здановичтер Петропавл қаласындағы Солтүстік Қазақстан 
облыстық өлкетану музейіне келіп, археологтардың мықты мектебін қалыптастырды. Олардың шәкірті 
Қазақстан археологиясына өмірін арнаған В.Ф. Зайберт солтүстік өңірдің көне тарихын жаңғыртуға үлкен үлес 
қосты. Ғалымның бастауымен жүргізілген жан-жақты кешенді зерттеу жұмыстарының нәтижесінде Қазақстан 
тарихында Атбасар және Ботай мәдениеті ашылды.

Северо-Казахстанская археологическая экспедиция 
и научные достижения В.Ф. Зайберта

В статье рассматриваются основные аспекты формирования и результаты исследований памятников 
каменного века, проведенных за 55 лет (1967–2022 гг.) существования Северо-Казахстанской археологической 
экспедиции (СКАЭ). В целом, на территории региона экспедицией были открыты, исследованы и введены в 
научный оборот памятники, охватывающие период от каменного века до Средневековья. Геннадий Борисович 
и Светлана Яковлевна Здановичи, окончившие в 1966 г. УрГУ им. А.М. Горького, прибыли в г. Петропавловск 
в Северо-Казахстанский областной историко-краеведческий музей, основав сильную школу археологов. Их 

ученик В.Ф. Зайберт, посвятивший свою жизнь археологии Казахстана, внес большой вклад в изучение древней 
истории северного региона. В результате широкомасштабных комплексных исследовательских работ под его 
началом в истории Казахстана были открыты атбасарская и ботайская культуры.

North Kazakhstan Archaeological expedition 
and scientific achievements of V. Zaibert

The article discusses the main aspects of the formation and the results of research on Stone Age sites conducted 
over the 55-year period (1967–2022) of the existence of the North Kazakhstan Archaeological Expedition (NKAE). 
In general, the expedition discovered, investigated and introduced into scientific circulation monuments covering 
the period from the Stone Age to the Middle Ages. Gennady and Svetlana Zdanovich, who graduated from the 
Gorky State University in 1966, arrived in Petropavlovsk at the North Kazakhstan Regional Museum of Local History, 
founding a strong school of archaeologists. Their student V. Zaibert, who devoted his life to the archaeology of 
Kazakhstan, made a great contribution to the study of the ancient history of the northern region. Through extensive 
and multifaceted research efforts under his guidance, the Atbasar and Botai cultures emerged in the historical 
narrative of Kazakhstan.

Солтүстік Қазақстан территориясының кешенді 
зерттелуі 1967 жылы Г.Б. Здановичтің басшылығымен 
Петропавл педагогикалық институты және Солтүстік 
Қазақстан тарихи-өлкетану музейі бірлесіп құрған 
Солтүстік Қазақстан археологиялық экспедициясының 
(ары қарай СҚАЭ) қарқынды жұмысымен қолға алын-
ды [Зайберт 1997: 121]. Бұл уақытқа дейінгі Солтүстік 
Қазақстан аумағындағы археологиялық нысандардың 
зерттелуін бірнеше кезеңге бөлуге болады: патшалық 
кезең, яғни төңкеріске дейін, төңкерістен кейін 
және тың игеру кезеңі. Төңкеріске дейінгі кезеңде 
жүргізілген археологиялық жұмыстар кезінде тек 
археологиялық материалды жинау, ескерткіштерді 
сипаттап, тіркеу жұмыстары ғана іске асырылды. 
1924 жылы Петропавл қаласында 1918 жылғы Халық 
Комиссарлар кеңесінің барлық монументалды және 
материалдық көнелік және өнер ескерткіштерін 
тіркеу жайлы декреті негізінде өлкетану музейі 
ашылады [Свод памят. СКО 2007: 18]. Солтүстік 
Қазақстанның тас дәуірі жайлы алғашқы деректер 
30- шы жылдары жергілікті өлкетанушылар мен 
әуесқой археологтардың жұмыстарынан алынды. 
В.Д. Солочинский Дамса өзенінің бойында екі мыңнан 
астам тас құралдар мен қыш фрагменттері жиналған 
бірқатар тұрақ ашты [Акишев 1959: 5]. Материалдары 
жарияланған жоқ, дегенмен Целиноград облыстық 
өлкетану музейіне тапсырылған еді. К.А. Ақышев бұл 
тұрақтарды энеолит уақытымен мерзімдеді [Аки-
шев 1959: 5]. 1954–1956 жж. ҚазКСР ҒА Тарих, архео-

логия және этнография институты ұйымдастырған 
Солтүстік Қазақстан және Ақмола археологиялық 
экпедицияларына К.А. Ақышев жетекшілік етті. Бұл 
экспедицияларға әр түрлі жылдары Ә.М. Оразбаев, 
Х.А. Алпысбаев, Ф.Х. Арсланова, М.П. Грязнов қатысты 
[Акишев 1959: 3]. Сол жылдары жүргізілген жұмыс 
нәтижесі 1960 ж. жарыққа шыққан «Археологическая 
карта Казахстана» академиялық басылымында жа-
рияланды [Акишев 1960: 21].

СҚАЭ-сы құрылғанынан бастап «Археологи-
ческие открытия» жылдық басылымында, «Со-
ветская археология» журналында және т.б. басы-
лымдарда зерттеу нәтижелері жарияланып отыр-
ды. Экспедицияның бірінші жылдары Есіл өзенінің 
сол жағалауы, қазіргі М. Жұмабаев және Жамбыл 
аудандарының көлдері бойымен 400 км астам 
аймақта барлау жүргізіліп, мезолитік екі, неолиттік 
бес тұрақ табылды. Стационарлық зерттеулер жүргізу 
үшін су басу қаупі бар немесе қарқынды құрылыс 
аудандарында орналасқан нысандар алынды. 
Есілдің оң жағаулауында екінші жайылма үсті тер-
расасында орналасқан мезолиттік Явленка ІІ тұрағы 
зерттелді. Орталық бөлігі қар суымен бұзылған жер 
үсті тұрғынжайдың қалдықтары, 1,5 мың крем-
ний тас құралдары табылды. Барлық тас құралдар 
ұсақ тіліктерде жасалған, олардың ішінде ұштық 
қырғыштар, трапециялар, ойықты тіліктер көп [Зда-
нович, Зданович 1968: 320]. 1968 ж. СҚАЭ-ның барлау 
тобы Есіл өзенінің бойын сол кездегі Көкшетау облысы 

шекарасынан бастап Түмен облысының Ильинка ауы-
лына дейін зерттеді. Барлау кезінде табылған 27 жаңа 
қоныстың алтауы неолит кезеңіне жатқызылды [Зда-
нович, Зданович 1969: 404]. Жалпы, экспедицияның 
алғашқы жылдардағы мақсаты қола дәуірінің ерте 
кезеңіне қатысты нақты материалдарды жинақтау 
болды. 1975 ж. СҚАЭ зерттеу жұмысының нәтижесінде 
жиналған материалдар негізінде Г.Б.  Зданович «Пе-
риодизация и хронология памятников эпохи бронзы 
Петропавловского Приишимья» [Зданович 1975], ал 
1979 ж. СҚАЭ-нің материалдары бойынша С.Я. Здано-
вич «Саргаринская культура – заключительный этап 
бронзового века Северного Казахстана» [Зданович 
1979] тақырыбындағы кандидаттық диссертациясын 
қорғады . 

В.Ф. Зайберт СҚАЭ 1967 ж. құрылғаннан бастап 
(ол кезде Петропавл пединституты тарих факультетінің 
екінші курс студенті) экспедицияға қатысты, ал 
1972 ж. оқытушысы Г.Б. Здановичтің орнына жетекші 
болып тағайындалады. 70-ші жылдардан бастап 
В.Ф. Зайберттің зерттеу жұмысының ғылыми бағыты 
– Солтүстік Қазақстан территориясындағы тас дәуірі 
ескерткіштері болды. Өйткені Солтүстік Қазақстан 
территориясында 70-ші жылдарға дейін жан-жақты 
зерттеліп, кезеңделген тас дәуірі ескерткіштері болған 
жоқ еді [Черказьянова 2012: 77]. 1975  ж. бастап 
В.Ф.  Зайберттің жетекшілігімен Солтүстік Қазақстан, 
сол кездегі Кокшетау және Ақмола облыстарындағы 
тас дәуірі тұрақтарында белсенді стационарлы 
жұмыстар жүргізіле бастады. Зерттеу нәтижелері бой-
ынша Тобыл-Ертіс қосөзенінің мезолиттік кешендері 
бөлініп, неолиттік ескерткіштердің кезеңделуі мен 
мерзімделуі ұсынылды. Археологиялық картаға 
200-ден астам нысан енгізілді. [Зайберт 1997: 121]. 
СҚАЭ-нің 1967–1978  жж. аралығында жүргізілген 
зерттеулері нәтижесінде 1979 ж. В.Ф. Зайберт Солтүстік 
Қазақстанның неолиті бойынша кандидаттық дис-
сертациясын қорғады [Зайберт 1979]. Диссерта-
ция жұмысында Есіл маңы аумағының тас дәуірінің 
неолиттік тұрақтарының кезеңделуі және мәдени 
тиестілігі мәселелерін қарастырды. Осы жұмысын 
негізге ала отырып В.Ф. Зайберт 1992 жылы «Ат-
басарская культура» монографиясын баспадан 
шығарды [Зайберт 1992]. Атбасар мәдениеті қазіргі 
Солтүстік Қазақстан және Ақмола облыстарының 
территориясындағы Петропавлдық Есіл алқабы, 
Шағалалы өзенінің төменгі ағысы және Атбасарлық 
Есіл алқабы шағын аудандарында шоғырланған 
Явленка, Виноградовка, Тельман ескерткіштерінің 
кешенінен тұрады. Негізгі ескерткіштері – Явленка 
IV, V, VI, VII, Виноградовка II, ХІІ, ХІІІ, Телман VIIІб, ІХб, 

ХІV тұрақтары, Виноградовка Х, Телман Х қоныстары, 
Тельман І шеберханасы [Зайберт 1992: 25–27, 47–
49]. Алынған материалдар неолиттік тұрақтардың 
территориялық таралуының бірқатар заңдылықтарын 
айқындап, тас индустриясының типологиялық 
айырмашылықтарына қарай атбасар мәдениетінің 
жергілікті нұсқалары бөлініп шығарылды – «тель-
ман» нұсқасы Ақмола облысындағы таза далалық 
кешендер және «явленка» нұсқасы солтүстікке қарай 
орналасқан орманды-далалық неолиттік тұрақтар. 
Әр нұсқа аясында неолиттік тұрақтар техникалық-
типологиялық және стратиграфиясы негізінде алдын-
ала үш хронологиялық кезеңдерге бөлінеді: ерте, 
дамыған және кейінгі неолит. Атбасар мәдениетінің 
ескерткіштерінде сол кезде әлі қыш ыдыстар 
болмағандықтан кезеңдерге бөлу кремнийлік 
жинаққа негізделді. Солтүстік Қазақстанның неолит 
дәуірі б.д.д. VII мыңж. соңы – III мыңж. басымен 
мерзімделді [Заитов 2007: 9-10].

1980 ж. Петропавл пединститутының Солтүстік 
Қазақстан экспедициясы Көкшетау облысы, Воло-
даровка ауданының (қазіргі СҚО, Айыртау ауд.) Бо-
тай жол айрығынан оңтүстікке қарай 5 км жерде 
Иманбұрлық өз. оң жағалауында орналасқан Ботай 
қонысында сақтау қазба жұмыстарын жүргізеді. 
Қоныстың жалпы ауданы 120 мың м. кв., бірінші 
жылы ескерткіштің бұзыла бастаған мүйіс бөлігінде 
836 м.кв. қазба салынып, 12 тұрғынжай, ошақтар, 
шаруашылық шұңқырлар, бөрене шұңқырлары, 
60 мың тас, сүйек, қыш заттар табылды. Ескерткіш 
бір қабатты, ұзақ мерзімді, энеолит дәуірімен 
мерзімделді [Зайберт 1981: 435]. Ботай қонысының 
ашылуы В.Ф.  Зайберттің және СҚАЭ-ның зерттеу 
жұмыстарының жаңа кезеңіне айналды. Бұл уақытқа 
дейін Солтүстік Қазақстан, жалпы Қазақстан терри-
ториясында энеолит дәуіріне қатысты мұндай үлкен, 
кешенді қоныстар болған жоқ. Ботай қонысынан 
кейін соған ұқсас Рощинское, Баландино, Сергеев-
ка, Қызыл Жар, Васильковка IV қоныстары ашылып, 
ауқымды стационарлы зерттеу жұмыстары жүргізілді. 
Қоныстарда СҚАЭ кешенді зерттеу жұмыстарын 
ұйымдастырды. Энеолиттік ескерткіштерді зерттеуге 
география, геология, геоморфология, антропология, 
палеонтология, топырақтану, трасология салалары 
бойынша мамандар тартылды. Ботай, Рощинское, 
Баландино қоныстары үшін бірқатар радиокөміртекті 
мерзімдер алынып, б.д.д. ІІІ мыңж. екінші жартысы-
мен мерзімделді [Заитов 2007: 11].

1984–1985 жж. СҚАЭ ұжымы Ботай қонысының 
материалдарын зерттеуде үлкен жетістіктерге жетті. 
1984 ж. В.Ф. Зайберттің Г.В. Рыкушинамен бірге «Пред-

варительные сообщения о скелетных остатках людей 
с энеолитического поселения Ботай» және О.И. Мар-
тынюкпен бірге «Керамические комплексы энеоли-
тического поселения Ботай» мақалалары шықты. 
1985 ж. «Энеолит и бронзовый век Урало-Иртышского 
междуречья» жинағында СҚАЭ қызметкерлерінің 
бірқатар мақалалары жарияланды: О.И.  Мартынюк 
«Керамика поселения Ботай», И.Л. Чернай «Текстиль-
ное дело и керамика по материалам из памятников 
энеолита-бронзы Южного Зауралья и Северного Ка-
захстана», В.И. Заитов «Характеристика каменных 
орудий поселения Ботай», Т.А. Даниленко «Костяной 
инвентарь поселения Ботай», В.Ф. Зайберт, А.А. Пле-
шаков «Рубящие орудия поселения Ботай». 1985 ж. 
«Поселение Ботай и задачи исследования энеолита 
Северного Казахстана» мақаласында В.Ф.  Зайберт 
ботай мәдениетіне жалпы сипаттама жасайды [За-
харов 2009: 16]. 1992 ж. В.Ф. Зайберт «Энеолит 
Урало-Иртышского междуречья» тақырыбы бойын
ша докторлық диссертациясын қорғап, ботай 
мәдениетінің зерттеу нәтижелерін қорытындылайды. 
Және сол жылы «Атбасарская культура», ал 1993 ж. 
«Энеолит Урало-Иртышского междуречья» моногра-
фиялары басылып шығарылады.

1990-шы жылдары Ботай мәдениетінің 
қоныстарында қазба жұмыстары бәсеңдеді. 
Қазақстанның энеолит кезеңін зерттеуден В.И.  Заи
тов, О.И. Мартынюк, Е.Е. Тетюхин, В.В. Худяков сияқты 
ғалымдар толық бас тартып, Т.А. Даниленко, С.С. Ка-
лиева, А.М.  Кисленко, В.Н.  Логвин, Н.С.  Татаринце-
ва қызмет бабымен шетелге кетті [Захаров 2011: 
198]. Дегенмен де Тәуелсіздік алғаннан кейін Ботай 
мәдениетінің жетістіктерін халықаралық дәрежеде 
көрсетуге мүмкіндік туады. 1994  ж. Британдық 
Корольдік қоғамның шақыруы бойынша Кембрид-
жде В.Ф. Зайберт ұйымдастырған Ботай қонысының 
материалдары негізінде «Дала өркениетінің қайнар 
көзі» көрмесі екі ай бойы тұрды. Сонымен қатар 
В.Ф. Зайберт Белфаст, Кембридж, Оксфорд, Ньюкасл, 
Эдинбург университеттерінде дәріс оқыды. Питт-
сбург университетінің ғалымдары Ботай қонысын 
жылқыны қолға үйреткен ең көне ескерткіш ретінде 
мойындады [Черказьянова 2012: 80]. 1995 ж. 
маусым айында Ботай қонысының көп жылдық 
археологиялық зерттеу нәтижелері бойынша Петро-
павл қ. және Ботай қонысында Қазақстан, Ресей, АҚШ 
және Ұлыбритания ғалымдарының ұйымдастырумен 
«Далалық Еуразияның ерте жылқы өсірушілері» 
халықаралық археологиялық симпозиум өткізілді. 
Симпозиум жұмысына АҚШ, Ұлыбритания, Кана-
да, Германия, Чехия, Иран, Финляндия, Жапония, 

Қытай және де қазақстандық, ресейлік, украиндық 
мамандар қатысты. Симпозиумдағы баяндамалар 
жылқыны қолға үйрету, атқа салт мініп жүру, арба 
мен екі доңғалақты арбаның пайда болуы, ежелгі 
халықтардың араласуына жылқының себеп болуы 
тақырыптарына арналды [Зайберт 1997: 123]. 1996 ж. 
Ботай материалдары мен ерте темір дәуірі обаларын 
Қазақстан-Герман біріккен зерттеулері басталды. 
Ботай, Қызыл Жар, Васильковка IV қоныстарында 
геомагниттік әдіспен қашықтық зерттеулер, сүт 
өнімдерінің майлы іздерін анықтау мақсатында қыш 
ыдыстардағы күйікті талдау жұмыстары жүргізілді 
[Захаров 2009: 16].

2000 ж. Ботай қонысы «Көкшетау» мемлекеттік 
ұлттық табиғат паркі құрамына енгізіліп, В.Ф. Зайберт 
жетекшілігіндегі Көкшетау археологиялық экспеди-
циясы кешенді қорғау-сақтау жұмыстарын жүргізе 
бастайды [Зайберт 2009: 69]. 2001 ж. Көкшетау 
археологиялық экспедициясы қоныстың айналасына 
қорғау зонасы бойынша 3600 м болатын қоршау ше-
карасын белгілеп, қоршауды бастады. 2002 ж. аяқтап, 
қоршау бойымен ені 5 м болатын ағаш отырғызылды. 
2004–2006 жж. «ҚР тарихи-мәдени мұрасын зерттеу 
және сақтау» мемлекеттік бағдарламасы аясында 
Ботай қонысында зерттеу жұмыстары жүргізілді [За-
йберт 2011: 53]. 2007–2010 жж. аралығында В.Ф. Зай
берт британдық археолог, палеозоолог және палео-
антрополог ғалымдарымен бірге белсенді қызмет 
істеді. Қазақстан жағынан М. Қозыбаев атындағы 
Солтүстік Қазақстан мемлекеттік университеті, 
Көкшетау университеті мен Ұлыбритания жағынан 
Экзетер, Бристоль, Кембридж университеттері 
арасында ғылыми қызметтестік туралы келісім-
шарт негізінде «Ботай адамының тұрмыс дәстүрі» 
бағдарламасы жасалды. Ботай қонысында мәдени 
қабатының палеогеографиялық және палеомагниттік 
зерттеулері жүргізіліп, нәтижесі ретінде 2009  ж. 
әлемдік деңгейдегі «SCIENCE» ғылыми журналын-
да шыққан мақалада жылқы ең бірінші Солтүстік 
Қазақстанда қолға үйретіліп, көне жылқышылар 
б.з.д. IV мыңжылдықта қымыз дайындағандығы ата-
лады [Зайберт және басқалар 2009]. 2011 ж. «Мәдени 
мұра» мемлекеттік бағдарламасы аясында «Ботай. 
Дала өркениетінің бастауы» кітап-альбомы басылып 
шығарылды [Зайберт 2011: 55].

2013  ж. «Ежелгі және ортағасырлық Қазақ 
даласындағы мәдени-тарихи үрдістер: дәстүрлер 
мен инновациялар» бағдарламасы аясында Ботай 
қонысының солтүстік бөлігіндегі №13 тұрғынжайы 
зерттеліп, шартты түрде қымызхана деп атал-
ды. Өйткені геомагниттік зерттеулер бойынша 

тұрғынжайдың қасында жылқыларға арналған 
қоршауды көрсетті. Сонымен қатар Ботай қонысында 
егіншілік мәдениетін анықтауға бірқатар ғылыми 
зерттеулер бағытталды. 2013  ж. маусым айында 
өткізілген палинологиялық талдау жабайы тары мен 
зығыр дәндері бар екендігін көрсетті [Абильмали-
ков, Курманиязов 2022: 144]. Егін шаруашылығының 
болуы мүмкіндігі жайлы жер қазатын сүйек және 
тас құралдары, абразивті тақтатастар, тұрғынжайда 
жабық ошақтардың табылуы да жанама дәлелдейді 
[Зайберт және басқалар 2020: 509].

2018 ж. ҚР Үкіметінің №150 қаулысы бойынша 
«Ботай» мемлекеттік тарихи-мәдени музей-қорығы 
құрылды. Және сол жылы Ақмола облысының 
территориясындағы «Бурабай» ұлттық паркінде 
«Ботай-Бурабай» мәдени-тарихи музейінің салтанат-
ты ашылуы өтті [Зайберт және басқалар 2020: 510].

Ботай мәдениеті ескерткіштерінің 1980  ж. бастап 
40 жылдан астам жүргізіліп келе жатқан зерттеулері 
бойынша «Ботай» мемлекеттік тарихи-мәдени музей-
қорығының қызметкерлері 2021–2023  жж. «Ботай 
қонысының археологиялық ғылыми-тәжірибелік 
зерттеулері мен Ботай мәдениеті иеленушілерінің 
тіршілікті қамтамасыз ету жүйелерін, тұрмыс салтын 
және дүниетаным-сакралдық контекстілерін модель-
деу» ғылыми-зерттеу жобасының аясында СҚАЭ, 
КАЭ және Ботай халықаралық археологиялық экспе-
дициясы есептеріндегі ғылыми нәтижелерді топтау, 
жылдар бойынша Ботай қонысындағы жүргізілген 
археологиялық қазба жұмыстарының нақты орында-
рын анықтау, археологиялық материалдарды талдау 
бойынша жұмыс атқарып жатыр [Абильмаликов, Кур-
маниязов 2022: 139].

Солтүстік Қазақстан археологиялық экспеди
циясының негізгі кешенді жұмысы В.Ф.  Зайберт 
басшылығы кезінде голоцендік ескерткіштерге, 
Ботай мәдениетінің жан-жақты зерттеліп тарихи-
мәдени, шаруашылық-экономикалық, тұрмыс-
салттық моделін құруға бағытталса, 2000 ж. бастап 
А.А.  Плешаковтың басшылығымен қола дәуірі, ерте 
темір дәуірі, орта ғасыр ескерткіштеріне назар ау-
дарылады. 1951  ж. Бағанаты өзенінің ауданында 
зерттеу жүргізген өлкетану музейінің қызметкерлері 
қола дәуіріне қатысты артефактілер тауып алады. Ал 
2001–2003  жж. А.А.  Плешаковтың басшылығымен 
бұл жерде жұмыстар жандандырылып, нәтижесі 
2005 ж. «Могильник эпохи бронзы Баганаты-3» 

ұжымдық монографиясында орын алады [Плеша-
ков 2009: 73]. 1968 ж. барлау кезінде СҚО, Қызылжар 
ауд., Долматово ауылы жағында ашылған Ақ-Ирий 
сақ қалашығының толыққанды қазба жұмыстары тек 
2004 ж. басталады. Қазба жұмыстарына Солтүстік 
Қазақстан облыстық өлкетану музейінің ғылыми 
қызметкерлері, М. Қозыбаев атынд. СҚМУ-нің 
студенттері, мектеп оқушылары қатысып, қазіргі таңда 
ашық аспан астындағы музей кешенін құру жоспарла-
нуда. Қалашық территориясында эксперименталды-
трасологиялық тәжірибелер, ежелгі тұрғынжай 
тұрғызу, қыш ыдыс жасау, қолмен киім тігу сияқты 
жұмыстар атқарылуда [Жумалиева 2018].

 СҚАЭ-ның жүргізген зерттеулерінің нәтижелері 
2006 ж. «Северо-Казахстанская область. Энцикло-
педия», 2007 ж. «Свод памятников истории и куль-
туры Республики Казахстан. Северо-Казахстанская 
область», 2009 ж. «Свод памятников истории и 
культуры Республики Казахстан. Акмолинская об-
ласть» энциклопедиялық жинақтарға енгізілді. Соны-
мен қатар СҚАЭ-ның нәтижесінде жинақталған бай 
археологиялық, тарихи-мәдени қор артефактілері ҚР 
музейлерінде ғана тұрмай, АҚШ, Англия, Германия-
да музей экспозицияларында көрсетілді [Плешаков 
2009: 76].

Солтүстік Қазақстан археологиялық экспеди-
циясы 55 жыл ішінде еліміздің солтүстік өңірінің 
тарихындағы ақтаңдақ беттерін толтырып, мезо-
лит, неолит, энеолит, қола, ерте темір дәуірлерінің 
ескерткіштерін зерттеп, саралап, хронологиялық 
шектерін анықтап, кезеңдеп, ежелгі тұрғындардың 
мәдени-шаруашылық тұрмысын жаңғыртты. СҚАЭ-сы 
В.Ф. Зайберт, М.К. Хабдулина, А.А. Плешаков, В.И. Заи
тов сияқты т.б. мықты археологтарды жетілдіріп, 
өзіндік археологиялық мектебін қалыптастырды. СҚАЭ 
материалдары бойынша екі докторлық диссертация 
және ондаған кандидаттық жұмыстар қорғалды. Пе-
тропавл, Көкшетау облыстық өлкетану музейлерінің 
қорын қалыптастырды. Ботай қонысы, Ақ-Ирий 
қалашығындағы жүргізіліп жатқан эксперименталды 
реконструкциялық зерттеулер жастарға көне тарихқа 
қол ұшын тигізіп, жеріне деген қызығушылығын оятуға 
септігін тигізуде. Жалпы, қазіргі таңда, 55 жыл ішінде 
жинақталған қомақты археологиялық материал
дарды саралап, талдау кезеңі алда тұр.

